Antur yr Actau


“Cnoc, cnoc, pwy sy na?”
Actau pennod 10, adnod 9-23
Yn ystod cystadleuaeth pêl droed Cwpan y Byd 2006 cafodd rhai Cymry ac Albanwyr eu beirniadu am beidio cefnogi tîm Lloegr.  Wrth ymateb i’r feirniadaeth dywedodd un neu ddau “Dydw i erioed wedi cefnogi Lloegr, a dydw i ddim yn mynd i ddechrau rŵan!”  

Ond beth petai Duw yn gofyn i ti wneud rhywbeth dwyt ti ddim wedi ei wneud erioed o’r blaen!!  Dyna ddigwyddodd i Pedr.  Roedd Duw isio i’r Cristnogion cynnar ddechrau rhannu’r newyddion da am Iesu gyda phobl oedd ddim yn Iddewon.  Doedd hynny ddim wedi digwydd o’r blaen  - sôn am chwyldroadol!  I wneud hynny byddai’n rhaid i Pedr, a phawb arall yn yr Eglwys gynnar ddysgu gwers bwysig – bod Iesu Grist wedi marw dros bawb o bob cenedl, nid jyst Iddewon.  Achos i’r Iddew, roedden nhw fel cenedl yn bobl arbennig i Dduw, a  phawb arall yn “neb”, ac yn “fudr”  A gan fod rhai o’r bobl fudr ac amhur yma ar y ffordd o Gesarea i Jopa i ofyn i Pedr fynd i Cesarea  iddo rannu’r newyddion da gyda Cornelius a’i ffrindiau roedd angen i Dduw  wneud rhywbeth yn reit sydyn

Beth wnaeth Duw? Gofyn i Pedr, trwy weledigaeth, i fwyta bwyd doedd Iddewon ddim yn cael ei fwyta oherwydd y Gyfraith.  Darllena Lefiticus pennod 11 os wyt ti am wybod mwy.  Hyd yn oed heddiw mae Iddewon yn gwrthod bwyta bwyd sy ddim yn kosher , bwyd sy ddim yn gyfreithlon, neu ddim yn ffit i’w fwyta gan Iddewon. Pan mae Pedr yn protestio bod y bwyd o’i flaen yn “aflan” (budr) ac yn “anghywir i’w fwyta”, mae Duw yn dweud,  Os ydy Duw wedi dweud fod rhywbeth yn iawn i’w fwyta, paid ti â dweud fel arall!  Ac mae hyn yn digwydd dair gwaith! Mae Duw yn dangos i Pedr fod yn rhaid iddo anghofio rhaniadau’r gorffennol. Does dim bwyd da a bwyd drwg o hyn ymlaen.  Dydy’r Iddewon ddim yn “goodies” a phawb arall yn “baddies”.  Yng ngolwg Duw mae pawb o bob cenedl yn “baddies” (pechaduriaid) sy angen maddeuant a chariad Duw yn Iesu.  
Ac ar y gair mae yna gnoc wrth y drws – a phwy sy yno ond y dynion sy wedi eu hanfon gan Cornelius. Byddai Pedr yr Iddew wedi gadael yr ymwelwyr yma y tu allan, achos doedd Iddewon ddim yn gadael i genedl ddynion (pobl oedd ddim yn Iddewon) ddod i mewn i’w tai. Ond Pedr y Cristion, a’r Pedr sy newydd gael gwers  gan Dduw sy’n ateb y drws, ac yn cynnig B&B am y noson. 

Dyma beth mae Paul yn ei ddweud yn ei lythyr at yr Effesiaid pennod 2
Ac ydy, mae Iesu’n gwneud y berthynas rhyngon ni a’n gilydd yn iawn hefyd – ni’r Iddewon a chi sydd o genhedloedd eraill. Mae wedi’n huno ni gyda’n gilydd. Mae’r wal o gasineb oedd yn ein gwahanu ni wedi cael ei chwalu ganddo!......................
Felly dych chi o’r cenhedloedd eraill ddim yn bobl estron mwyach, nag yn bobl sydd ‘y tu allan’. Dych chi bellach yn perthyn i genedl Dduw! Dych chi’n aelodau o’i deulu!

A diolch byth am hynny!

